
Avleiðingarnar fyri kommunala geiran ikki viðgjørdar
Kommunusamskipan Føroya hevur á fíggjarnevndarfundi og í fjølmiðlunum gjørt vart við, at fíggjarligu avleiðingarnar  av uppskotinum um at skatta pensjónir í samband við inngjald heldur enn við útgjald als ikki eru útgreinaðar, tá ið tað snýr seg um kommunala geiran.

Hóast uppskotið hevur ógvusligar avleiðingar fyri búskaparligu fyritreytirnar hjá kommununum at virka undir í framtíðini, hevur Fíggjarmálaráðið ikki viðgjørt hesar í samband við lógarsmíðið. Í  øðrum lagi hevur meirilutin í fíggjarnevndini, sum nú mælir til at samtykkja uppskotið, valt ikki at givið trupulleikanum ans, hóast kommunufeløgini hava gjørt vart við hesi viðurskiftini á fundi í fíggjarnevndini. Í triðja lagi hevur als einki samskifti ella samband verið millum fíggjarmálaráðið og kommunurnar í samband við lógaruppskotini, hvørki áðrenn ella eftir at lógaruppskotini eru borin í tingið.

Tískil hevur stýrið í Kommunusamskipan Føroya 19. desember 2011 samtykt at senda Løgtinginum og landsstýrismanninum í fíggjarmálum soljóðandi skriv, samstundis sum heitt verður á landsstýrismannin um at fáa í lag fund sum skjótast.

Fíggjarligu avleiðingarnar fyri kommunurnar
Eftirlønir verða í dag skattaðar, tá tær verða útgoldnar. Verandi skipan ásetur, at tann einstaki við útgjaldi skal lata 35 % í skatti til landskassan fyri sokallaða kapitalpensjón, ímeðan lutapensjón og lívrenta verður skattað sum vanlig A- inntøka í samband við útgjald. Tá ið kapitalpensjónir verða skattaðar, verður innkravdi skatturin býttur millum land og kommunur í lutfallinum 60/40.  Lívrenta og lutapensjón verður skattað sum vanlig A inntøka og lutfallið millum lands- og kommunukassar er samsvarandi. Inntøkurnar av kapitalpensjónum verða í inniverandi ári mettar til uml. 50 mió., harav uml. 20 mió. kr. fella í kommunukassarnar. Hvussu stórar inntøkurnar eru av lívrentu og ratupensjónum hevur ikki verið møguligt at fingið greitt. Men eingin ivi er um, at vóru hesar eftirlønirnar skattaðar eftir verandi skipan, so hevði meira enn helmingurin fallið í kommunukassarnar, við tað at vanlig a- inntøka heilt upp til 300.000 í størri mun fella til kommunurnar . Í flestu førum munnu árligu eginpensjónirnar í dag liggja niðanfyri 300.000. kr.  
 
Samanumtikið er tí sannlíkt, at skattligu inntøkurnar av øllum eftirlønum eru áleið javnt býttar millum land og kommunur.

Sambært uppskotinum frá landsstýrinum er ætlanin at áleggja øllum at gjalda 40% í skatt av eftirlønarinngjaldi heldur enn útgjaldi. Allur skattur av eftirlønum skal framyvir falla í landskassan. Við øðrum orðum verða skattainntøkurnar av eftirlønum fluttar fram, eini  25 til 30 ár. Stóri  trupulleikin er, at ímeðan verandi skipan hevði tryggjað kommununum helvtina av inntøkunum, so fara kommunurnar als ongan ágóða at fáa av eftirlønarskattinum í framtíðini. Samstundis fara kommunurnar við tíðini at missa tær inntøkur, ið kommunurnar longu í dag hava av eftirlønarskatti. Samanumtikið fara kommunurnar at missa hundrað tals milliónir í inntøkum í komandi árum. Avleiðingarnar av hesum eru als ikki viðgjørdar.

Samstundis fer pensjónsnýskipanin at hava við sær, at allir løntakarar skulu gjalda 15 % av inntøkunum til eftirlønir. Hetta fer alt annað líka at minka um inntøku grundarlag kommunurnar komandi 10 árini. Heldur ikki hesin trupulleiki er viðgjørdur.

Kommunurnar sum í dag og framyvir verða merktar av fráflyting, og sum koma at hava lutfalsliga fleiri eldri ímun til fólk í arbeiðsførum aldri, fara í komandi tíðum at hava tað uppaftur truplari orsakað av, at pensjónistar ikki skulu rinda skatt av sínum eftirlønum við útgjald. Hesin demografiski trupulleikin er heldur ikki viðgjørdur.

Í samband við fyrstu viðgerðirnar í tinginum hevur verið róð framundir, at kommunurnar skuldu kompenserast í sambandi við, at eldraøkið verður lagt kommununum at umsita. Hesin samanhangur er ikki vorðin nærri greinaður. 

Samanumtikið
[bookmark: _GoBack]Kommunusamskipan Føroya kann tí bert staðfesta, at fíggjarligu avleiðingarnar fyri kommunurnar ikki eru viðgjørdar í samband við lógaruppskotini. Somuleiðis eru viðmerkingar frá kommununum ikki tiknar til eftirtektar. 

Kommunusamskipan Føroya ásannar samstundis, eins og flest onnur í samfelagnum, at høga skattatrýstið í Føroyum er ein trupulleiki, og kommunurnar eru til reiðar, saman við landsmyndugleikunum at viðgera møgulig stig, ið lætta um byrðarnar hjá borgaranum.

Kommunusamskipan Føroya vil tí heita á fíggjarmálaráðharran um fund skjótast møguligt, soleiðis at greiða fæst á, hvussu vit tryggja framtíðar inntøkugrundarlag kommunurnar, samstundis sum lætti verður latin tí einstaka.

